1. Pojam i elementi seminarskog rada

Seminarski rad je samostalno djelo učenika u kojem se pod vođstvom nastavnika-mentora obrađuje zadana ili samostalno izabrana tema. Tema rada može biti praktična ili teorijska. Seminarski rad predstavlja stručnu obradu izabrane teme, zasnovanu na sprovedenom istraživanju. Cilj rada je dokazati sposobnost učenika-studenta u samostalnom rješavanju praktičnih i teoretskih problema. Dakle, radovi bi trebali pokazati sposobnost primjene određene teorije, tj. samostalnog služenja domaćom i stranom literaturom u pismenoj obradi. Seminarski radovi mogu donositi i pregled naučnih teorija i pravaca. Posebno je važno savladati pravila akademskog pisanja i izlaganja problematike, s pravilnim citiranjem tekstova.

Tehnologija naučnog istraživanja:

1. Uočavanje naučnog problema ili predmeta istraživanja i njegova formulacija

2. Postavljanje hipoteze (što dokazujete u radu/izlažete) 

3. Izbor analize teme (kojom metodom se služite) 

4. Izrada orijentacijskog plana istraživanja (što sve trebate napraviti i kojim redom )

5. Sastavljanje radne bibliografije (koje knjige dolaze u obzir/ su relevantne za predmet kojim se bavite) 

6. Prikupljanje, proučavanje sređivanje postojeće literature i terenske građe 

7. Struktura ili kompozicija dela (pomoći će vam ako postavite radne naslove cjelina koje ćete kasnije raspisati) 

8. Rješavanje postavljenog problema (analiza) 

9. Formulisanje rezultata istraživanja (sinteza)

1.1. Elementi seminarskog rada

U elemente seminarskog rada ubrajamo

1. Naslovna strana

2. Sadržaj

3. Uvod 

4. Izlaganje tematike (Razrada)

5. Zaključak 

6. Popis literature

Naslovna strana

Naslovnom stranicom autor uspostavlja prvi kontakt s čitateljem rada. Stoga treba sadržavati osnovne podatke i biti odgovarajuće oblikovana. Ubacivanje slika u naslovnu stranicu se ne dozvoljava. Naslovna je stranica prva stranica rada i nikada se ne označava rednim brojem.

Sadržaj
Sadržaj je obavezan dio svakog stručnog rada. Predstavlja sistematizovan pregled strukture rada ili lista tema u dokumentu. Pruža osnovnu informaciju o djelovima rada i mjestu na kojem se oni nalaze u radu. Uopšteno, on uključuje broj stranice svake teme (u dokumentu). Sadržaj se koristi da bi se čitaocima pružio pregled tema čime im pomažete da pronađu početnu stranicu ili odjeljak za teme.
Elementi sadržaja su:
· Glavni naslovi i podnaslovi

· Numeracija naslova i podnaslova (treba biti ista kao u tekstu rada)

· Redni brojevi početnih stranica svih dijelova rada
Za stručne radove manjeg obima kao što su seminarski radovi:

· Sadržaj ne treba da ima više od 4-5 glavnih naslova

· Sadržaj se najčešce nalazi na početku rada, prije uvoda a poslije predgovora (ako rad ima predgovor), poslije naslovne stranice (ako rad nema predgovor).
Uvod
Tekst seminarskog rada obavezno započinje uvodom. Cilj uvoda je da kod čitaoca pobudi interesovanje i da ga preliminarno upozna sa tematikom koja se obrađuje u radu. Uvod stoga treba da bude kratak (jedna do dve stranice teksta), jezgrovit, jasan, informativan i interesantan. (Ukoliko seminarski rad nema predgovor, uvod dodatno sadrži elemente koji se obično navode u predgovoru. Premda se nalaze na samom početku rada, predgovor i uvod se po pravilu pišu posljednji, kada su ostali djelovi rada već napisani. Ukoliko se seminarski rad ne sastoji u čisto teorijskom objašnjavanju određene tematike, već se zahtijeva preduzimanje istraživanja, uvod treba da sadrži i kratke metodološke napomene).
Izlaganje tematike - Razrada
Glavni dio seminarskog rada odnosi se na razradu izabrane teme. Ovaj dio zauzima najviše prostora u seminarskom radu i obično je podijeljen na više užih djelova. Razrada teme, ukoliko je moguće, treba da se sastoji se od tri temeljna dijela i više poddjelova. 
1. Istorijsko-teorijski dio. U prvom dijelu izlaže se istorijat nastanka odredjenog problema, upucuje na dosadašnja istaživanja i navode teorijski doprinosi istraživanju odabranog problema domaćih i stranih autora. 

2. Analiticko-eksperimentalni dio. U ovom dijelu izlažu se činjenice, informacije, podaci, zapažanja i ideje do kojih se došlo na osnovu sopstvenih istraživanja ili na osnovu analize tudjih istraživanja u svrhu potkrepljivanja postavljene hipoteze 
3. Perspektivni dio. U ovom dijelu se iznose konkretna rješenja problema ili se nastoji predvidjeti daljnji razvoj situacije u pogledu izloženog problema

U glavnom dijelu (zbog obimnosti) najviše dolaze do izražaja osobine rada. Pri pisanju glavnog dijela potrebno obratiti pažnju na odredjene principe kao što su:

· kratkoća i

· jezgrovitost

Treba nastojati da se izlaganje ne počinje suviše iz daleka

· da se iznosi samo ono što je neposredno vezano za temu

· što je značajno

· da se izbjegavaju opširna objašnjenja i ponavljanja.
Dijelovi seminarskog rada moraju biti:

· srazmjerni

· uskladjeni

· logički povezani u jedinstvenu cjelinu

Svi dijelovi treba da budu usmjereni na: 

· objašnjavanje i 

· rješavanje postavljenog problema

Zaključak
Zaključak je završni dio seminarskog rada. U zaključku se na koncizan, jezgrovit, precizan i logičan način iznose rezultati i saznanja do kojih se došlo u obradi teme. Zaključak sadrži odgovore na postavljena pitanja u uvodu, u njemu se potvrđuje ili odbacuje glavna hipoteza. U zaključku se ponavljaju najvažnije konstatacije i stavovi iz glavnog dijela rada, vodeći računa da se ne koriste iste formulacije i iste rečenice. Zaključak ne smije sadržati tabele i ilustracije. Po pravilu, u zaključak se ne uvrštavaju citati. Zaključak se piše na posebnoj stranici, a njegova dužina treba da se kreće od jedne do dvije stranice teksta.

Popis literature
Detalji svih citiranih dokumenata navode se na kraju rada, u dijelu pod naslovom „Literatura“. U ovu listu se ne uključuje ni jedan drugi dokument izuzev direktno citiranih/parafraziranih izvora.

